自 助 餐        潘 艷 姿
    今也是禮拜,早起睏較晏,醒來已經十點外,隨興落去樓跤食自助式的早頓,即chiah行到店門口，道聽著二三位工作人員講:賢早!賢早！感覺真親切,本來只想卜飲一杯烏咖啡,因為因的親切，我煞多點一份菜頭粿;點的時,無感覺有啥物無對同,食的時陣,煞偌食偌愛笑，因為係是一  

種台灣和美國濫參的口味。
    咱攏知影台灣味的菜頭粿煎燒燒,頂面淋豆油膏和番薑仔醬，氣味實在有夠讚！但是若配一嘴烏咖啡,又搁有淡薄仔怪!搁較奇的是:即崁店,竟然將咖啡貯入去玻璃杯內面，實在是毋著味,我感覺真未合!道行向櫃檯向工作人員講:恁敢無咖啡杯?伊應講：無咧！伊干單講無,並無講歹勢!

    我只好將咖啡暫時园桌頂,繼續看我的報紙,心內偌想:m!我到底是卜勉強飲落去,亦是搁有其它的辦法?落尾，我決定將伊打包紮返去,倒入去我心愛的咖啡杯內面,一嘴一嘴慢慢也飲。

    下早起食的,真正是標準的自－助－餐。

